
Shri Bhagavan Kala Sahasra Nama Stotram

ಶ್ರೀ ಭಗವಾನ್ ಕಾಲಸಹಸ್ರನಾಮಸ್ತೋತ್ರಂ

ವಿರಚಯಿತಾ ಪಂ.ಜಲಾಲೀ ಕೌಲ ಜಿಯಾಲಾಲಃ
ಅಥ ಶ್ರೀ ಕಾಲಸಹಸ್ರನಾಮಾಮುಖಂ .

ಇದಂ ಶ್ರೀ ಕಾಲಸಹಸ್ರನಾಮ ಸರ್ವ ಕಾಲವಾದಿನಾಂ ಕಲ್ಯಾಣಾರ್ಥೇ ವಿರಚಿತಂ
ಅಸ್ಯ
ನಿತ್ಯಪಾಠೇನ ಪಾಠಕಸ್ಯ ಭಕ್ತಸ್ಯ ಈಪ್ಸಿತಾಭಿಲಾಷಃ ಸಿದ್ಧ್ಯತೇ . ಕಾಲವಾದಿನಃ
ಕಾಲಭಕ್ತಾಶ್ಚ ಕಾಲಪೂಜಾವಿಷಯೇ ಸುಪರಿಚಿತಾಃ .ಆಂಗಲಭಾಷಾಯಾಂ
ಪ್ರಕಾಶನೀಯಾಯಾ ಮದ್ರಚನಾಯಾ ಅಧ್ಯಯನೇನ ಕಾಲವಾದಿನಾಂ ಮತಂ
ಸ್ಪಷ್ಟಂ ಜ್ಞಾಯತೇ ..

ಶ್ರೀ ಕಾಲೋ ಭೀಷಣರೂಪಧರೋ ಭಯಂಕರೋ ಮಹಾಕಾಲೋ ನಿತಾಂತಂ
ಜೀವಸ್ಯಾಂತಕರ ಇತಿ
ಏತಾದೃಶ್ಯೇನ ಭಾವೇನ ಕದಾಪಿ ನ ದೃಷ್ಟವ್ಯೋ ನ ಚ ಮಂತವ್ಯಃ . ಶ್ರೀಕಾಲಸ್ಯ
ದ್ವೇ ರೂಪೇ .ಭೌತಿಕಮಭೌತಿಕಂಚ .ದ್ರವ್ಯಾತ್ಮಕಮದ್ರವ್ಯಾತ್ಮಕಂಚ ..

ಭೌತಿಕಂ ಸ್ಪಷ್ಟಂ .ಅಭೌತಿಕಂ ಮಾರ್ಗಿತವ್ಯಂ .ಅಂತಾನಂತ್ಯಮಸ್ಯ ಭೌತಿಕಂ
ರೂಪಂ ಗುಣಂಚ . ಕಾಲೋ ಹಿ ಜಗತ್ಕರ್ತಾ ಜಗದ್ಭರ್ತಾ ಜಗದ್ಧರ್ತಾ ಇತಿ .ಹರ್ತೃ
ಶಬ್ದೇನ ಸರ್ವನಾಶೋ ವಾ ಮೂಲನಾಶೋ ನ ವಿದ್ಯತೇ . ಕೇವಲವಿಕಾರೋ
ವಿಕಾರಸ್ಯ
ವಿಕಾರೋ ನಿರಂತರಂ ವಿಕಾರಃ ಪ್ರಸ್ತೂಯತೇ .ಏತದ್ಭೌತಿಕಸ್ಥೂಲರೂಪಂ ..

ಅಸ್ಥೂಲಂ ಸತ್ಯಂ .ಅನಂತಾನಂತ್ಯಮಭೌತಿಕಂ ರೂಪಂ . ತದೇವ ಜ್ಞಾತವ್ಯಂ
ಪರಿಮಾರ್ಗಿತವ್ಯಂಚ .ಸ ಏವ ಈಶ್ವರೋ ಯಂತಾ ನಿಯಂತಾ ಸ್ವಶಕ್ತಿಂ ಖಂ
ಧೃತ್ವಾ ಪಂಚಭೂತಾನಿ ಪಂಚತತ್ತ್ವಾನಿ ಪ್ರಯುನಕ್ತಿ .ವಿಪರ್ಯಯವಿಕಾರಃ
ಪುನರ್ವಿಪರಿಣಾಮೇ ವಿಲೀಯತಿ . ತದುದ್ಭವನಂ .ಉದ್ಭವನಂ ಸೃಷ್ಟಿರುಚ್ಯತೇ .

ವಸ್ತುತೋ ವಿಕಾರ ಉದ್ಗೀಯತೇ . ಅಭೌತಿಕಂ ನಿತ್ಯಂ ಸತ್ಯಂ ವಿಕಾರಹೀನಂ
ಶಾಂತಿಮಯಂ
ಸುಖಾನಂದರೂಪಂ ಕಾಲಯೋಗಿನಾಂ ಶಾಶ್ವತಾಲಯಂಯಂ ಪ್ರಾಪ್ಯ ಕಾಲಭಕ್ತೋ
ನ
ನಿವರ್ತತೇ ಕಿಂತು ತತ್ರೈವ ರಮತೇ ಸ್ವೇಚ್ಛಯಾ ವರ್ತತೇ ಚ ..

ಶ್ರೀ ಭಗವಾನ್ ಕಾಲಸಹಸ್ರನಾಮಸ್ತೋತ್ರಂ

ತಂ ಭಗವಂತಂ ಕಾಲಮಾದ್ಯಮಧ್ಯಾಂತರಹಿತಂ ದೇವಂ ದಿವ್ಯಾತ್ಮಶಕ್ತಿಂ
ಮನಸಾ ಧ್ಯಾತ್ವಾ ಸರ್ವಕಾಲಭಕ್ತಾನಾಂ ಕಾಲವಾದಿನಾಂ ಚ ಹಿತಾರ್ಥಂ ಏತನ್ನಾಮ
ಸಹಸ್ರಪಾಠೇನ ಪ್ರಾರ್ಥಯೇ ಇತಿ .

ಜಲಾಲೀ ನಿವಾಸ, ನಿವೇದಕಃ .
ಕರಣನಗರ-ಶ್ರೀನಗರತಃ . ಜಲಾಲೀ ಕೌಲ ಜಿಯಾಲಾಲಃ .
ಅಥ ಶ್ರೀಕಾಲಸಹಸ್ರನಾಮ ಪ್ರಾರಭ್ಯತೇ ..

ಕಾಲೋಽಹಂ
ಅಸ್ಯ ಶ್ರೀಕಾಲನಾಮಾಷ್ಟೋತ್ತರಸಹಸ್ರಸ್ಯ ಅನಂತ ಋಷಿಃ,ಅನುಷ್ಟುಪ್ ಛಂದಃ,
ಅಕ್ಷರಾತ್ಮಾ ದೇವತಾ .ದ್ರವ್ಯಂ ಬೀಜಂ.ಖಂ ಶಕ್ತಿಃ,ಸರ್ವಮೂಲಂ ಕೀಲಕಂ .

ಆತ್ಮನೋಂ ವಾಙ್ಮನಃಕಾಯೋಪಾರ್ಜಿತಮನನಿವಾರಣಾರ್ಥ ಭಗವಾನ್
ಕಾಲಪ್ರೀತ್ಯರ್ಥೇ
ಅಮುಕಕಾಮನಾಸಿದ್ಧಯರ್ಥಂ ಪಾಠೇ ಹೋಮೇ ವಾ ವಿನಿಯೋಗಃ ..
ಅಥ ನ್ಯಾಸಃ -
ಕಾಲೋಽಹಂ ಅಂಗುಷ್ಠಾಭ್ಯಾಂ ನಮಃ ಇತ್ಯಾದಿ ..

ಅಥ ಪ್ರಾಣಾಯಾಮಃ . ಕಾಲೋಽಹಮಿತಿಮಂತ್ರೇಣ ..

ಅಥ ಧ್ಯಾನಂ -

ಕಿರೀಟಿನಂ ಚಕ್ರಧರಂ ಚತುರ್ಭುಜಂತ್ರಿಲೋಚನಮಕ್ಷಧರಂ ಸಪಾತ್ರಕಂ .

ದ್ರವ್ಯಾತ್ಮಕಂ ಶೂನ್ಯಮಯಂ ಪರಾತ್ಪರಂ ನಮಾಮಿಕಾಲಂ ವರದಂ ಪ್ರಸನ್ನಮಂ ..

ಅಥ ಗಾಯತ್ರೀ -

ದ್ರವ್ಯಾತ್ಮಕಾಯ ವಿದ್ಮಹೇ .ಖಮಾತ್ಮಕಾಯ ಧೀಮಹಿ .

ತನ್ನಃ ಸರ್ವವ್ಯಾಪಕಃ ಪ್ರಚೋದಯಾತ್ ..

ಅಥ ಪಾಠಃ -
ಓಂ ಕಾಲೋಽಹಂ ಕಾಲಕಾಲೋಽಹಂ ಕಾಲರೂಪಃ ಕಲಾತ್ಮಕಃ .
ಕಲನಾತ್ಮಕಕಾಲಜ್ಞಃ ಕೇವಲಃ ಕಾಲನಾಯಕಃ .. 1..
ಚಿದಾನಂದಕ್ರಿಯಾಜ್ಞಾನಮಿಚ್ಛಾಶಕ್ತಿಸ್ವರೂಪಕಃ .
ಏಕಾನೇಕೋಽದ್ವಯೋ ನಿತ್ಯೋ ಬುದ್ಧ್ಯಾಽಪರಿಮಿತೋಽಮಿತಃ .. 2..
ಅನಾದ್ಯಾನಂತಕೂಟಸ್ಥಃ ಪುರಾಣಃ ಪುರುಷೋತ್ತಮಃ .
ಶಾಶ್ವತಃ ಶಾಶ್ವತಾನಂದಃ ಕೈವಲ್ಯೋಽಕೇವಲೋಽಕುಲಃ .. 3..
ಜಗದೀಶ್ವರ ಸೂತ್ರಾತ್ಮಾ ವೇದಾತ್ಮಾ ಶ್ರುತಿಪಾರಗಃ .
ಕರ್ತಾಽಭೋಕ್ತಾ ಸದಾಸಾಕ್ಷೀ ವಿಧಾತಾ ಪರಮೇಶ್ವರಃ .. 4..
ತ್ರಿಕಾಲಸ್ಥೂಲರೂಪಜ್ಞಸ್ತ್ರಿಕಾಲಭ್ರಮಕಾರಕಃ .
ಪ್ರಥಮಃ ಪ್ರಥಮಶಬ್ದಃ ಸ್ವಪ್ರಕಾಶಃ ಪ್ರಕಾಶಮಾನ್ .. 5..

ಚರಾಚರಮಯೋಽಮಾಯೀ ಸತತಂ ಮುನಿಚಿಂತಿತಃ .
ಏಕರೂಪೋ ಬೃಹದ್ರೂಪಃ ಸರೂಪೋ ರೂಪವರ್ಜಿತಃ .. 6..
ಸರ್ವಶಕ್ತಿಮಯದೇವಃ ಸರ್ವಾತ್ಮಾ ಸರ್ವತೋಮುಖಃ .
ಪರಮಃ ಪರಮಾನಂದಃ ಸರ್ವೇಶಃ ಸರ್ವಭಾವನಃ .. 7..
ಗೋಪಸ್ಥೋ ಗೋಚರೋ ಗುಪ್ತೋ ಗೋಪನೀಯೋ ಗುಹಾಶಯಃ .
ಸರ್ವತ್ರ ಸರ್ವಗಃ ಸರ್ವಃ ಸುಗಮೋ ದುರ್ಗಮೋಽಗಮಃ .. 8..
ಶ್ರೀಸ್ತುತಃ ಶ್ರೀಧರಃ ಶ್ರೀದಃ ಶರಣಾಗತವತ್ಸಲಃ .
ಸರ್ವಸಿದ್ಧಿಪ್ರದಃ ಶಕ್ತೋ ವಿಶಿಷ್ಟನವಸಿದ್ಧಿದಃ .. 9..
ಆಧಿವ್ಯಾಧಿಹರಈಶಸ್ತಾಪತ್ರಯನಿವಾರಕಃ .
ಭಕ್ತಾನಾಂ ಪರಮೋಪಾಯಃ ಸುಖಾನಂದಃ ಸುಖಾರ್ಣವಃ .. 10..
ಹೇಮವರ್ಣಶ್ಚತುರ್ಬಾಹುಸ್ತ್ರಿನೇತ್ರಾ ವಿಶದಪ್ರಭಃ .
ಪೀತಾಂಬರಃ ಶ್ವೇತವಾಸಾ ಕಸ್ತೂರೀಕುಂಕುಮಪ್ರಿಯಃ .. 11..
ಜ್ಞಾನೇಶ್ವರೋ ಜ್ಞಾನಗಮ್ಯೋ ಜ್ಞಾನವಿಜ್ಞಾನಚೇತನಃ .
ಜ್ಞಾನಾಕಾರೋ ಜ್ಞಾನಮೂರ್ತಿ ಜ್ಞಾನಾಜ್ಞಾನಪರೋಽಪರಃ .. 12..
ಯೋಗೇಂದ್ರೋಯೋಗಿರಾಟ್ಯೋಗೀಯೋಗಿನಾಂ ಶಾಶ್ವತಾಲಯಃ .
ಕೋಮಲಃ ಕುಂತಲಃ ಕಾಂತಃ ಕಾಮದಃ ಕಾಮಕಾರಕಃ .. 13..
ನಿರ್ಮಮೋ ನಿಷ್ಕ್ರಿಯೋಽನಂತೋ ನಿರ್ವಿಕಾರೋ ವಿಕಾರಕೃತ್ .

ನಿಷ್ಕಲೋ ನಿಸ್ಪೃಹೋ ಮೇಧ್ಯೋ ನಿಷ್ಪ್ರಪಂಚೋ ನಿರಾಸ್ಪದಃ .. 14..
ಸರ್ವಾರ್ಥಃ ಸರ್ವತೋಭದ್ರಃ ಸರ್ವಕಾರಣಕಾರಣಂ .

ಅಖಿಲೋ ನಿಖಿಲಾನಂದೋ ಬುದ್ಧಿದೋ ಬುದ್ಧಿಸತ್ತಮಃ .. 15..
ಸರ್ವಶ್ರೇಷ್ಠಗುಣೋಪೇತಃ ಕಾಮಾಚಾರಃ ಸಮಂತತಃ .
ಪ್ರವೀಣಃ ಕೋವಿದಃ ಪ್ರಾಜ್ಞಃ ಸರ್ವಮಂಗಲಮಂಗಲಃ .. 16..
ನಿರಾಲಂಬೋ ನಿರಾವಾಸೋ ನಿರಾಭಾಸೋ ನಿರಾಶ್ರಯಃ .
ನಿರಾತಂಕೋ ನಿರಾಕಾಮೋ ನಿರಾಧಾರೋ ನಿರಾಕುಲಃ .. 17..
ಜಗತ್ಕರ್ತಾ ಜಗದ್ಭರ್ತಾ ಜಗದ್ಧರ್ತಾ ಜಗತ್ಪತಿಃ .
ಜಗತ್ ತ್ರಾತಾ ಜಗಚ್ಛಾಸ್ತಾ ಜಗದ್ಬಂಧುರ್ಜಗತ್ಪಿತಾ .. 18..

ಜಿತೇಂದ್ರಿಯೋ ಜಿತಪ್ರಾಣಃ ಸರ್ವಾಗ್ರ್ಯಃ ಸರ್ವನಾಯಕಃ .
ಸರ್ವಕಾಮಪ್ರದಃ ಕಾಮಃ ಪೂರ್ಣಕಾಮಃ ಪರಂತಪಃ .. 19..
ಶ್ವಾಸೋಚ್ಛ್ವಾಸಗತಿರ್ಯಂತಾ ಪ್ರಾಣಾಯಾಮೀ ಪುರಾತನಃ .
ಪಂಚಪ್ರಾಣಪತಿಪ್ರಾಣಃ ಪ್ರಾಣದಃ ಪ್ರಾಣವಲ್ಲಭಃ .. 20..
ಅಮೂರ್ತೋಮೂರ್ತಿಮಾನ್ಮೂರ್ತಿಸ್ತುರೀಯಸ್ತಮಸಃಪರಃ .
ಅಜೇಯಃ ಸರ್ವಜಿಜ್ಜೇತಾ ಅಕ್ಷರಾತ್ಮಾ ಕ್ಷಯೋಽಕ್ಷಯಃ .. 21..

ಸ್ವರವ್ಯಂಜನವರ್ಣಾತ್ಮಾ ಶಬ್ದೋ ವಾಕ್ಯಂ ರಸಾಮೃತಂ .

ವಾಕ್ಪಟುರ್ಮೂಕವಾಚಾಲೋ ನಿಪುಣಃ ಕುಶಲೋಽಕ್ಷಮಃ .. 22..
ಅಜರೋ ನಿರ್ಜರೋಽಮರ್ತ್ಯಃ ಸದಾಸ್ಥಾಯೀ ಸನಾತನಃ .
ಅಮರೋ ವಿಜರೋ ಭೌಮೋ ನಿತ್ಯಯುಕ್ತೋ ನಿರಂಜನಃ .. 23..
ಭೀಷ್ಮರೂಪಧರೋ ಘೋರಃ ಸರ್ವವಿಘ್ನವಿನಾಶನಃ .
ಸಮುಖೋ ದುರ್ಮುಖೋ ಧೀರಃ ಶೋಕಸಂಕಟಹಾರಕಃ .. 24..
ಮಂತ್ರಜ್ಞೋ ಯಂತ್ರತಂತ್ರಜ್ಞಃ ಸರ್ವಶಾಸ್ತ್ರವಿದಾಂವರಃ .
ಶ್ರುತಿವೇದಾಂಗನಿರ್ಮಾತಾ ನಿಗಮಾಗಮದರ್ಶನಂ .. 25..

ಅಲೋಕೋ ಲೋಕಪಾಲೇಶೋ ಲೌಕಿಕೋ ಲೋಕನಂದನಃ .
ನಿಯಂತಾಽಸಂಖ್ಯಲೋಕಾನಾಂ ಸಲೋಕೋ ಲೋಕವರ್ಜಿತಃ .. 26..
ವಿಶ್ವೇಶ್ವರೋ ವಿಶ್ವಜೀವೋ ವಿಶ್ವನೇತ್ರೋ ವಿಶಾಂಪತಿಃ .
ಪೂತಾತ್ಮಾ ಪೂತಕೃತ್ಪುಣ್ಯಃ ಪುಣ್ಯಶೀಲಃ ಪರಾವರಃ .. 27..
ಭೂಧರೋ ಭೂಪತಿ ಭೂಮಾ ಭರತೋ ಭಾರತೇಶ್ವರಃ .
ಅಲ್ಪೋ ಹಿಮಾಲಯೋ ವಿಂಧ್ಯೋ ಜಲಸ್ಥಲವಿಭಾಜಕಃ .. 28..
ಅಂತಾನಂತೋ ವಿಶಿಷ್ಟೇಷ್ಟೋ ಜೀವಜಂತುನಮಸ್ಕೃತಃ .
ಸದಾತುಷ್ಟಃ ಸದಾಶಾಂತಃ ಸದಾತೃಪ್ತಃ ಸದಾರ್ಚಿತಃ .. 29..

ಮಹಾವೀರೋ ಮಹೇಷ್ವಾಸೋ ಮಹಾಪೂರುಷಪೂರ್ವಜಃ .
ಮಹಾದೇಹೋ ಮಹಾಬಾಹುರ್ಮಹಜ್ಜ್ಯೋತಿರ್ಮಹದ್ಯಶಃ .. 30..
ಮಹಾಸೀನೋ ಮಹಾಚಿತ್ತೋ ಮಹಾಸತ್ತ್ವೋ ಮಹಾತಪಃ .
ಮಹಾನಂದೋ ಮಹಾಕಾಯೋಮಹದ್ಯೋನಿರ್ಮಹದ್ಬಲಂ .. 31..

ಸತ್ಯಸಂಕಲ್ಪಮಾರೂಪಃ ಸತ್ಯಕಾಮೋ ವಿಭೂಷಕಃ .
ಸತ್ಯದೇವಃ ಸತ್ಯಶೀಲಃ ಸತ್ಯರೂಪಃ ಸುದರ್ಶನಃ .. 32..
ಭೂತಸ್ಥಃ ಸರ್ವಭೂತಾತ್ಮಾ ಪ್ರತ್ಯಕ್ಷೋಽವ್ಯಕ್ತಿತಃ ಪೃಥಕ್ .

ಧೀಮಯೋಽಸಾಧ್ಯಸಂಭಾವ್ಯಃ ಸತ್ಯಸಂಧೋ ಮಹಾಜನಃ .. 33..
ಪರಂತತತ್ತ್ವಂ ಪರಂಜ್ಞಾನಂ ಪರಂಶ್ರೇಯಃ ಪರಂಪ್ರಭಃ .
ಪರಂಸತ್ಯಂ ಪರಂಧಾಮ ಪರಂಶಾಂತಿಃ ಪರಂಪದಂ .. 34..

ಅಣುರಾತ್ಮಾ ವಿರಾಟಾತ್ಮಾ ಸರ್ವ್ಯವ್ಯಾಪೀ ಪ್ರಬೋಧಕಃ .
ಅಂತಸ್ಥಃ ಪರಮಾಕಾಶಶ್ಚಿದಾಕಾಶನಿವಸ್ಥಿತಃ .. 35..
ಸ್ವಯಂಜೀವಃ ಸ್ವಯಂಬೀಜಂ ಸ್ವಯಮಾತ್ಮಾ ಸ್ವಯಂರತಃ .
ಸ್ವಯಂಸ್ತ್ರಷ್ಟಾ ಸ್ವಯಂಭರ್ತಾ ಸ್ವಯಂವಿಪರಿಣಾಮಕಃ .. 36..
ತ್ರುಟಿಃ ಕಾಷ್ಠಾ ಲವೋ ಯಾಮಃ ಪಲಂ ಪ್ರಹರೋ ದಿನಂ ನಿಶಾ .

ಪಕ್ಷೋ ಮಾಸೋ ಋತುರ್ವರ್ಷಂ ಕಲ್ಪೋ ವೇಲಾಂತರಂ ಯುಗಂ .. 37..

4 sanskritdocuments.org



ಶ್ರೀ ಭಗವಾನ್ ಕಾಲಸಹಸ್ರನಾಮಸ್ತೋತ್ರಂ

ಸ್ವತಂತ್ರೋಽನಾಯತ್ತಃ ಸ್ವೈರೀ ಆತ್ಮತಂತ್ರೋಽಪರಾಯತಃ .
ಸಕಲಂ ಸಕಲಾನಂದಃ ಪರಾನಂದಃ ಪರೋದಯಃ .. 38..
ಕಾಮೇಶಃ ಕರ್ಮಠೋಽಕರ್ತಾ ಪೂರ್ಣಗರ್ಭಃ ಕೃಷೀವಲಃ .
ಸ್ವಯಂಕರ್ಮಾ ಸ್ವಯಂಭೋಕ್ತಾ ಸ್ವಯಂದ್ರಷ್ಟಾ ಸ್ವಯಮ್ಮಯಃ .. 39..
ಭೂತೇಶ್ವರೋ ಭೂತಯೋನಿರ್ಗುಹಾಚಾರೋ ಗುಹಾಸ್ಥಿತಃ .
ಸರ್ವಾಶ್ಚರ್ಯಮಯಾಶ್ಚರ್ಯಂ ಸರ್ವಲೋಕಪ್ರಿಯಂಕರಃ .. 40..
ಸುಲಭೋ ದುರ್ಲಭೋಽಲಭ್ಯಃ ಸಬಲೋ ದುರ್ಬಲೋ ಬಲೀ .

ಅಬಲಾ ಬಾಲಿಕಾ ಬಾಲಾ ಪ್ರಬಲಃ ಪುರುಷಃ ಪುಮಾನ್ .. 41..

ಯಾಚಕೋ ಧನವಾನ್ ದೀನೋ ನಿರ್ಧನೋ ವಸುಮಾನೃಣೀ .

ಪ್ರಾರ್ಥಕಃ ಪ್ರಾರ್ಥನಾ ಭಿಕ್ಷಾ ಭಿಕ್ಷುಸ್ತ್ಯಾಗೀ ಬಹುಪ್ರದಃ .. 42..
ಕಠೋರಃ ಕರ್ಕಶೋ ರೂಕ್ಷೋ ದುರಾವಾಸೋ ದುರಾಸದಃ .
ಸಮಸ್ತಮ್ಲೇಚ್ಛದುಷ್ಟಘ್ನಃ ಕೃತಘ್ನಾಹಿತಧ್ವಂಸಕಃ .. 43..
ನಿಸ್ಸಂಗೋ ನಿಷ್ಪದೋಽಪಾದಃ ಪ್ರಾಪ್ಯೋಽಪ್ರಾಪ್ಯಶ್ಚಲೋಽಚಲಃ .
ಶಕ್ತಿದಃ ಕೀರ್ತಿದೋಽಧೀಶೋಽಲಕ್ಷ್ಯೋ ಲಕ್ಷ್ಯಃ ಸುಲಕ್ಷಣಃ .. 44..
ಕರಣಂ ಕಾರಣಂ ಕರ್ಮ ಕರ್ಮಾಕರ್ಮಪ್ರವರ್ತಕಃ .
ಬಿಬುಧಾಗ್ರಚರೋ ಜ್ಞಾತಾ ಕಾರ್ಮೋ ಮಾನಸಗೋಚರಃ .. 45..
ಶಬ್ದಾಶಬ್ದಮಯೋನಾದಃ ಶಬ್ದಾತೀತೋ ರವಾತ್ಮಕಃ .
ಪ್ರಕಾಶೋ ದೀಪ್ತಿರ್ಭಾತೇಜಃ ಪ್ರಭಾತೀತಃ ಪ್ರದೀಪ್ತಿಮಾನ್ .. 46..

ಅಮೋಘವಚನೋ ವ್ಯೋಮ ಲೋಕಮಂಡಲಯೋಜಕಃ .
ತ್ರಪಿಷ್ಟೋ ಲಲಿತೋಽಸಕ್ತಃ ಸ್ವಚ್ಛಂದೋ ವಿಶ್ವಮೋಹನಃ .. 47..
ಭಕ್ತಾನಾಂಸುಲಭಾವಾಪ್ತಿಃ ಶ್ರದ್ಧಾಸ್ತಿಕ್ಯವಿವರ್ಧಕಃ .
ಮೋಹಕೋ ಲೋಭನಂ ಲುಭ್ಯಃ ಸ್ನಿಗ್ಧಮುಗ್ಧೋಽತಿಸುಂದರಃ .. 48..
ಸದಾನವಃ ಸದಾಲೋಲಃ ಶುಚಿಃ ಶ್ರೇಷ್ಠೋ ವಿದುತ್ತಮಃ .
ದಿವ್ಯಭೋಗಪ್ರದೋ ಭೋಗೀ ಭೋಗೇಂದ್ರೋ ಭಗವಾನ್ ಭಗಃ .. 49..
ಆರ್ತದುಃಖಹರಸ್ತ್ರಾಣೋ ಮದಮೋಹಮಲಾಪಹಃ .
ಅಖಂಡೈಶ್ವರ್ಯಸಂಪನ್ನಃ ಸರ್ವಶ್ರೇಯಸ್ಪತಿಪತಿಃ .. 50..
ಸುನಾಥೋಽನಾಥದೀನಾನಾಂ ಸುಕಾಮಃಕಾಮಭೋಗಿನಾಂ .

ಸುಮಂತ್ರಂ ಸರ್ವಮಂತ್ರಾಣಾಂ ಸುತಂತ್ರಂ ಸರ್ವತಂತ್ರಿಣಾಂ .. 51..

ಶಕ್ತಿಬೀಜಮಯಃಶೂನ್ಯಃ ಪಂಚತತ್ತ್ವಪರಾತ್ಪರಃ .
ನವರೂಪಮಯೋಜ್ಯೋತಿರಜ್ಯೋತಿರ್ದ್ಯೋತಕೋ ದ್ಯುತಿಃ .. 52..
ಬೀಜರೂಪೋ ಮಹದ್ಗರ್ಭಃ ಸ್ಥಾವರೋ ಜಂಗಮೋಽಣ್ಡಜಃ .
ಶ್ರೀಮಯೋ ಹ್ರೀಮಯಃ ಸೌಖ್ಯಮದೋಮಯ ಇದಮ್ಮಯಃ .. 53..

kAlanAmAShTottarasahasranAmastotram.pdf 5



ಶ್ರೀ ಭಗವಾನ್ ಕಾಲಸಹಸ್ರನಾಮಸ್ತೋತ್ರಂ

ಕ್ಷೇಮಾನಂದಃ ಕ್ಷಮಾಭರ್ತಾ ಕ್ಷಮಾಶೀಲಃ ಕ್ಷಮಾಽಕ್ಷಮಾ .

ಅಧ್ಯಾತ್ಮವಿದ್ಯಾ ವಿದ್ಯಾಗ್ರ್ಯಃ ಪುರಾಣಛಂದಸಾಂ ವರಃ .. 54..
ಭೇದಾಭೇದಃ ಪರಂಸೂತ್ರಂ ಪತಿಪಾಶಪಶುತ್ರಿಕಂ .

ಪ್ರಕಾಶಾತ್ಮಾ ವಿಮರ್ಶಾತ್ಮಾ ಶೈವಾನಾಂಪೂರ್ಣಮೀಲನಂ .. 55..

ವೇದಾಂತಿನಾನ್ನೇತಿನೇತಿ ಸಾಂಖ್ಯಯೋಗವಿದಾಂಗುರುಃ .
ಆದಿದೇವೋಽನ್ಯಧರ್ಮಾಣಾಂ ಜಡಮನಾತ್ಮವಾದಿನಾಂ .. 56..

ಆನಂತ್ಯವ್ಯಾಪೀ ಸರ್ವಜ್ಞೋ ಧಿಯಾ ದುಷ್ಪ್ರಾಪಕೀರ್ತಿತಃ .
ಶೀತಲಃ ಶಮ್ಮಯಃ ಶಾಂತಃ ಶಾಂತಭದ್ರಃ ಪ್ರಸನ್ನಭಃ .. 57..
ದುರ್ಜಯೋ ಧೂರ್ಜಯಾನಂದೋ ನೀತಿಜ್ಞೋ ನೀತಿಕೃತ್ ನಯಃ .
ಜಯಶ್ರೀ ಜಿತ್ವರೋ ಜಿಷ್ಣುರ್ಜಯದೋ ಜಯವರ್ಧನಃ .. 58..
ಕ್ಷಿಪ್ರಕ್ಷೇಮಕರಃ ಶುಭ್ರಃ ಶಿವದಃ ಶಾಂತಿದಃ ಶಮಃ .
ಐಶ್ವರ್ಯಶಾಲೀ ನಿರ್ಲೇಪಃ ಕಲ್ಯಾಣಂ ಮಂಗಲಂ ಶುಭಂ .. 59..

ಸ್ಥೂಲಾತ್ಸ್ಥೂಲತರಸ್ಥೂಲೋ ವಿಸ್ತರೋಽವ್ಯಾಪಕಃ ಪ್ರಸೂಃ .
ಸೂಕ್ಷ್ಮಾತ್ಸೂಕ್ಷ್ಮತರಸ್ಸೂಕ್ಷ್ಮೋ ನಿತ್ಯಾನಿತ್ಯವಿವಸ್ಥಿತಃ .. 60..
ತಡಾಗಸ್ತಟಿನೀ ಸಿಂಧುಃ ಕೂಪೋ ನದನದೀಪತಿಃ .
ಉದಧ್ಯರ್ಣವಕಂರೂಪಃ ಶೂನ್ಯಸಾಗರಮಂಥಕಃ .. 61..
ಸ್ವಯಂಸಿದ್ಧಿಃ ಸ್ವಯಂಸಾಧ್ಯಃ ಸ್ವಯಂಸಿದ್ಧಃ ಸ್ವಯಂಕರಃ .
ಸ್ವಯಂಕರ್ಮ ಸ್ವಯಂಕರ್ತಾ ಸ್ವಯಮಿಷ್ಟಂ ಸ್ವಯಂಫಲಂ .. 62..

ದ್ರವ್ಯಾತ್ಮಕೋ ದ್ರವ್ಯಶೀಲೋ ದ್ರವ್ಯಾತೀತಃ ಖಮಾತ್ಪರಃ .
ಆಛಾದನಂ ಸುತತ್ತ್ವಾನಾಂ ಪಂಚಭೂತಾವಗುಂಠನಂ .. 63..

ಕಲ್ಲೋಲರಹಿತೋಽಕ್ಷುಬ್ಧೋ ನಿಃಸ್ರೋತೋ ನಿಶ್ಚಲಃ ಸ್ಥಿರಃ .
ಬುದ್ಧಿಜ್ಞಾನಪರವಾದೀ ಸುವಿವಾದೋ ವಿವೇಚನಂ .. 64..

ಸಾರ್ಧತ್ರಿವಲಯಂ ಚಕ್ರಂ ಮೂಲಾಧಾರಶ್ಚತುರ್ದಲಃ .
ಸ್ವಾಧಿಷ್ಠಾನೋ ವಿಶುದ್ಧಾಜ್ಞಾಽನಾಹತೋ ಮಣಿಪೂರಕಃ .. 65..
ಆಯುರ್ಬಲಂಯಶೋ ವರ್ಚಃ ಸುಸ್ಥಃ ಸ್ವಾಸ್ಥ್ಯವರ್ಧನಃ .
ನೀರೂಢಃ ಶರ್ಮದಃ ಶರ್ಮೋಽವ್ಯಾಕುಲೋ ಹೃದಯಂಗಮಃ .. 66..
ರಮಾಪ್ರಿಯೋ ರಮಾನಾಥ ಈಪ್ಸಿತಾರ್ಥಂ ಫಲಪ್ರದಃ .
ಪಾಲಕಃ ಪಾಲನಂ ಗೋಪೋ ರಕ್ಷಿತಾಕೃಮಿಕೀಟಕಃ .. 67..
ಕೌಲೇಶಃ ಕೌಲಸಂಪೂಜ್ಯಃ ಕೌಲೇಷ್ಟಃ ಕೌಲವಂದಿತಃ .
ಕೌಲಾನುಗಾಮಿನಾಂತಾತಃ ಕೌಲಾಚಾರನಿರೂಪಕಃ .. 68..
ಪುರೋಹಿತಃ ಪುರೋಭಾಗೀ ಪದ್ಮಾಕ್ಷಃ ಪದ್ಮಭೂಃ ಪಟುಃ .

6 sanskritdocuments.org



ಶ್ರೀ ಭಗವಾನ್ ಕಾಲಸಹಸ್ರನಾಮಸ್ತೋತ್ರಂ

ಅಕ್ಷಮಾಲಾಧರೋ ರಮ್ಯಃ ಪಕ್ಷಾಪಕ್ಷವಿವರ್ಜಿತಃ .. 69..
ಯಶೋಧರೋ ಯಶೋಮೂರ್ತಿಃ ಕಾಮನೀಯಃ ಕಲಾಧರಃ .
ಯಶಸ್ವೀ ಪ್ರಶಸ್ಯೋ ದಕ್ಷಃ ಸಾನುರಾಗಃ ಪ್ರಿಯೋಽಪ್ರಿಯಃ .. 70..
ವರಿಷ್ಠೋ ವೀರಕೋ ವೀರೋ ವೀರೇಶೋ ವೀರನಂದನಃ .
ನಿಃಶಸ್ತ್ರಃ ಶಸ್ತ್ರಸಂಪನ್ನೋ ನಿರಸ್ತ್ರಃ ಸನ್ನದಃ ಸದಃ .. 71..
ವಸಂತಃ ಶಿಶಿರೋ ಧರ್ಮಃ ಶರದ್ಧೇಮಂತವರ್ಷಣಂ .

ಋತುಹರ್ತಾ ಋತುಕರ್ತಾ ಋತುಪರ್ಯಯಕಾರಕಃ .. 72..
ಆದ್ಯಮಧ್ಯಾಂತರಹಿತ ಆಧಾರಾಧೇಯವರ್ಜಿತಃ .
ಸುಧಾಕರಃ ಸುಧಾಹಾರಸ್ತ್ರಿದಿವಾತಲಪೂಜಿತಃ .. 73..
ಆನ್ವೀಕ್ಷಕೀತ್ರಯೀವಾರ್ತಾದಂಡನೀತಿನಿವಾಹಕಃ .
ಶಾಸನಂ ಶಾಸಕೋಽಲಿಪ್ತೋ ಧರ್ಮಾಧ್ಯಕ್ಷೋಽಧಿನಾಯಕಃ .. 74..
ರತಿಜ್ಞೋ ರತಿನೀತಿಜ್ಞೋ ರತಿಶಾಸ್ತ್ರವಿಚಕ್ಷಣಃ .
ರತಿಶೀಲೋ ರತಿಪರಃ ಸುರತೋ ವಿರತೋ ರತಿಃ .. 75..
ನರೇಶ್ವರೋ ನರಾರಾಧ್ಯೋ ನರಪೂಜ್ಯೋ ನರಾರ್ಥದಃ .
ನರೋತ್ತಮೋ ನರಸೇವ್ಯೋ ನರವಂದ್ಯೋ ನರೋಽನರಃ .. 76..
ನಿತ್ಯವಿಶ್ವಮಯೋದೇವೋ ವಿಶ್ವೋತ್ತೀರ್ಣಃ ಸುವಿಶ್ವಭೃತ್ .

ನಿತ್ಯಚಿನ್ಮಯಸಾಮಂತಶ್ಚಿಂತ್ಯೋಽಚಿಂತ್ಯಃ ಸುಚಿಂತಿತಃ .. 77..
ಉತ್ತಮೋತ್ತಮ ಈಶಾನಃ ಸುಮದೋ ನಿರ್ಮದೋ ಮದಃ .
ಸರ್ವಾಧ್ಯಕ್ಷಃ ಸರ್ವಕಲ್ಪಃ ಸರ್ವೇಶಃ ಸರ್ವತಾರಕಃ .. 78..
ಏಕಮಂತ್ರಮಯೋಮಂತ್ರೀ ಕಾಲಮಂತ್ರಪ್ರಕಾಶಕಃ .
ಮಂತ್ರಮೂಲಂ ಮಂತ್ರವಾಕ್ಯಂ ಮಂತ್ರಜ್ಞೋ ಮಂತ್ರಸಾಧಕಃ .. 79..
ಅದಃಸೇತುರಿದಂ ಸೇತುಃ ಸೇತುರ್ಧರ್ಮಸುದುರ್ಗಮಃ .
ಆದ್ಯಂತರಹಿತಃಸೇತುಃ ಸೇತುರ್ಖಂದ್ರವ್ಯಕಾಲಿನಾಂ .. 80..

ಅಗ್ರಗಣ್ಯಃ ಪ್ರತ್ಯುತ್ಪನ್ನಃ ಸುಭಗೋ ಭಾಗ್ಯವರ್ಧನಃ .
ಅನುಕಾಮಃ ಪ್ರಿಯಕಾಮೋ ಭಾಮೋಮೋದೋ ಬೃದ್ಧಿಪ್ರದಃ .. 81..
ಹಂ ಬೀಜಂ ಪೃಥಿವ್ಯಾಲಂಬಃ ಅಂಜಲಂ ಪ್ರೌಢಿರೂಪಕಃ .
ಲಂ ಅಗ್ನಿರ್ವಾಯುಬೀಜಂ ಆಂ ಕಂ ಆಕಾಶಸ್ತತಃ ಪರಂ .. 82..

ಸಂಕಲ್ಪೋ ವಾಂಛಿತಮಿಷ್ಟಂ ಧರ್ಮಾಧರ್ಮೋ ನೃತಾನೃತಂ .

ಮಹಾಶಯೋಮಹಜ್ಜ್ಯೋತಿಃ ಸ್ವಗಾಕಾರಃ ಪರಿವೃಢಃ .. 83..
ಯಜ್ಞೇಶ್ವರೋ ಯಜ್ಞಮೂರ್ತಿರ್ನಿತ್ಯಂ ಯಜ್ಞಪ್ರತಿಷ್ಠಿತಃ .
ಅಧ್ವರ್ಯೋ ಹೋತೃ ಉದ್ಗಾತಾ ಯಾಜಕೋ ಯಜನಂ ಹವಿಃ .. 84..
ಕೋಷೇಶಃ ಕೋಷದಃ ಕೋಷೋ ನಿಧಾನಂ ನಿಧಿನಾಂಪತಿಃ .

kAlanAmAShTottarasahasranAmastotram.pdf 7



ಶ್ರೀ ಭಗವಾನ್ ಕಾಲಸಹಸ್ರನಾಮಸ್ತೋತ್ರಂ

ಅರ್ಧರಾತ್ರಿಜಪಂ ಜಾಪ್ಯೋ ಯಥೇಷ್ಟಫಲದೋವಿಭುಃ .. 85..
ಅಲಿಂಗೋಽವಚನೋ ಧಾತಾ ಸ್ವಯಂಭೂರ್ಜನಕೋ ಭವಃ .
ನಾನಾರೂಪಧರೋಽರೂಪೋಽನಂತಬಾಹುರನಂತದೃಕ್ .. 86..

ಶೂನ್ಯಾಧಾರೋಽಶೂನ್ಯಶೀಲಃ ಶೂನ್ಯಗರ್ಭಃ ಶಮಾತ್ಮಕಃ .
ಶೂನ್ಯಾರೂಢಃ ಶೂನ್ಯರೂಪಃ ಶೂನ್ಯಾಶೂನ್ಯಪ್ರತಿಷ್ಠಿತಃ .. 87..
ದಿಗಂಬರೋ ದಿವ್ಯದೇಹೋ ಧರ್ಮಾತ್ಮಾ ಧಾರ್ಮಿಕವ್ರತಃ .
ಅಂತಃಸಾಕ್ಷೀ ಬಹಿಃಸಾಕ್ಷೀ ಸರ್ವಸಾಕ್ಷೀ ಅನುತ್ತರಃ .. 88..
ಸುಬೋಧಃ ಸತ್ಯಪ್ರತಿಜ್ಞಃ ಶ್ರೀಪ್ರದಃ ಪುತ್ರಪೌತ್ರದಃ .
ಆಶಾಪೂರಯಿತಾ ದಾತಾ ಕುಲಸಂತತಿವರ್ಧನಃ .. 89..
ಅಗಮ್ಯೋಽಗೋಚರೋಽಭೇದ್ಯಃ ಸಿದ್ಧಾರ್ಥಃ ಸುಕಲಃ ಸ್ವಭೂಃ .
ಅಪಕ್ಷೀಯಉದಾಸೀನೋ ದೂರೋಽದೂರಃ ಸಮೋಽಸಮಃ .. 90..
ಅತಿರೂಪಕರಃ ಸೂಗ್ರಃ ಶತ್ರುಘ್ನೋ ರಿಪುಸೂದನಃ .
ಶೀತತಾಪಹರೋಽಪಾಪೋ ದಾರೂಣಃ ಕಟುಃ ಕೀಕಸಃ .. 91..
ಆಚಾರ್ಯಃ ಶಿಕ್ಷಕಃ ಶಿಷ್ಯಃ ಪಿತೃದೇವೋ ಗುರೋರ್ಗುರುಃ .
ಮಾತೃದೇವಃ ಸುವಿಶ್ವಾಸ್ಯೋ ಭಕ್ತೋ ಭಕ್ತಜನೋಽರ್ಚಕಃ .. 92..
ನವಮೋ ನವಮೀನಾಥೋ ನವಾಂಶೋ ನವಧೋ ನವಃ .
ಅನಂಗೋ ಹೇಮವರ್ಣಾಂಗಃ ಸುವರ್ಣೋಽವರ್ಣವರ್ಣಕಃ .. 93..
ಅಗಾಧಃ ಸುದೃಢಃ ಶ್ರೀಮಾನ್ ವಾಯುರೂಪೋ ದ್ರವೋ ಜಲಂ .

ಅನಲಸ್ತತ್ತ್ವಸಂಯುಕ್ತೋ ವಿಮುಕ್ತೋಽಸೀಮಿತೋಽಲಘುಃ .. 94..
ಮೇಧಾದಸ್ತುಷ್ಟಿದಸ್ತುಷ್ಟಃ ಸಂತುಷ್ಟೋ ವಿಶ್ರುತಃ ಶುಚಿಃ .
ಅಚ್ಛೇದ್ಯೋಽಲೋಲುಪೋ ನ್ಯಾಯ್ಯಃ ಸುಸ್ಪೃಹೋ ವಿಮೃತ್ಯುರ್ವಶೀ .. 95..

ವಿಶುದ್ಧಲೋಚನೋ ದರ್ಶೀ ವಾಙ್ಮನೋಗೋಚರಾತಿಗಃ .
ಸರ್ವಸ್ವಂ ಸರ್ವಚೈತನ್ಯಃ ಸ್ವಕೃತಃ ಸ್ವಧೃತಃ ಸ್ವದಃ .. 96..
ಪಿತಾ ಪುತ್ರಃ ಸ್ವಸಾ ಪುತ್ರೀ ಮಾತಾ ಭ್ರಾತಾ ಪಿತಾಮಹಃ .
ಬಂಧುರ್ಮಿತ್ರಂ ಪತಿಃ ಪತ್ನೀ ಸುಸೇವ್ಯಃ ಕರ್ಮಕಾರಕಃ .. 97..
ಸಮಾಜೋ ನಿವಹೋ ವೃಂದಂ ಪ್ರಜಾತಂತ್ರಂ ಪ್ರಜಾಪತಿಃ .
ಭೂಪತಿರ್ವಿಷಯೋ ರಾಷ್ಟ್ರಂ ದೇಶಭಕ್ತಃ ಸ್ವದೇಶಭೃತ್ .. 98..

ಅಣಿಮಾದಿಗುಣೋಪೇತೋ ಗುಣಾತೀತೋ ಗುಣಾತ್ಮಕಃ .
ಸಹಜಃ ಸಹನಃ ಸತ್ಯಂ ಸುಖದುಃಖವಿಪರ್ಯಯಃ .. 99..
ಮನೀಷೀ ಮತಿಮಾನ್ ವಿಜ್ಞೋ ವರೇಣ್ಯೋಽಕಲ್ಮಷೋಽನಘಃ .
ಗರ್ಭದೋ ಗರ್ಭದೋಷಘ್ನೋ ಬೀಜಸ್ಥೋ ಬೀಜವರ್ಧನಃ .. 100..
ಶುಭಾಶುಭಪರಿತ್ಯಾಗೀ ಅಶುಭಶುಭಕಾರಕಃ .

8 sanskritdocuments.org



ಶ್ರೀ ಭಗವಾನ್ ಕಾಲಸಹಸ್ರನಾಮಸ್ತೋತ್ರಂ

ತೇಜೋರಾಶಿಸ್ತಮೋಹಂತಾ ಸರ್ವಭೂತಮನೋಹರಃ .. 101..
ಮುಕ್ತಹಸ್ತೋಽರ್ಥಶಾಸ್ತ್ರಜ್ಞಃ ಸಾವಧಾನೋಃ ನಿರೀಕ್ಷಕಃ .
ನವದ್ವಾರಮಯೋದೇಹೋ ದೇಹೀ ದೇಹಭೃತಾಂವರಃ .. 102..
ಕೋಟಿಸೂರ್ಯಪ್ರತೀಕಾಶಃ ಕೋಟಿಚಂದ್ರಾಂಶುನಿರ್ಮಲಃ .
ಕೋಟಿತಾರಕನಿರ್ಮಾತಾ ಕೋಟಿಲೋಕಪ್ರಯೋಜಕಃ .. 103..
ಅಖಂಡೋಽಲವಶಃ ಕಲ್ಯಃ ಶ್ರವಣಂ ಶ್ರಾವಕಃ ಶ್ರುತಿಃ .
ಪ್ರಮಾಣಂ ಪ್ರತ್ಯಯಃ ಪಾತ್ರಮಗ್ರಾಹ್ಯೋ ಗ್ರಹಣಂ ಗ್ರಹಃ .. 104..
ದಯಾಕರೋ ದಯಾರೂಪೋ ದಯಾಮೂರ್ತಿರ್ದಯಾಪರಃ .
ಸರ್ವಪಾಪಪ್ರಶಾಂತಾತ್ಮಾ ಸರ್ವದುರ್ಗತಿಹಾರಕಃ .. 105..
ಮನೋಜವೋ ಮರುದ್ವೇಗೋ ಭಕ್ತಾನಾಂ ಪಥನಾಯಕಃ .
ರಣಜ್ಞೋ ರಣಕ್ಷೇತ್ರಜ್ಞೋ ಯುದ್ಧಂಯೋದ್ಧಾ ಭಟೋಽಭಟಃ .. 106..
ಸೌಮ್ಯಾನನಃ ಸೌಮ್ಯಭಾವೋ ಭಕ್ತಿದೋ ಭಕ್ತವತ್ಸಲಃ .
ಸರ್ವವಶ್ಯಕರೋಽವಶ್ಯಃ ಸುಸಂಪನ್ನಃ ಸಮಾಯಕಃ .. 107..
ನಿತ್ಯತೃಪ್ತೋ ಲಸದ್ಭಾವೋ ವಿಶ್ವಪೂರ್ಣಃ ಸದಾಕ್ಷಮೀ .

ಆಶಾಶ್ರಯೋನಿರಾಶಾನಾಂ ಕೃಪಾಲುಃ ಕರುಣಾಕರಃ .. 108..
ಅಸಂಪ್ರಜ್ಞಾತಸಂಪ್ರಜ್ಞೋ ನಿಷ್ಣಾತೋಽನಶ್ವರೋಽವ್ಯಯಃ .
ಸಾರಜ್ಞಃ ಸರ್ವಧರ್ಮಾಣಾಂ ಲೋಕಧರ್ಮಪ್ರವರ್ತಕಃ .. 109..
ಸುಧಾಮಯಃ ಸದಾರಾಮಃ ಶ್ರೀಘನೋ ದೃಷ್ಟಿಮೋಹನಃ .
ಸೂತ್ರಧಾರೋ ಜಗತ್ಸೂತ್ರಂ ತ್ರ್ಯಕ್ಷರೋ ವಾಗಧೀಶ್ವರಃ .. 110..
ಕ್ಷಯಾಪಸ್ಮಾರಕುಷ್ಟಘ್ನೋ ರೋಗಾರಿಷ್ಟನಿವಾರಕಃ .
ಸ್ವಾಸ್ಥ್ಯಾರೋಗ್ಯಪ್ರದಃ ಸ್ವಸ್ಥಃ ಸರ್ವಾಮಯಪ್ರಹಾರಕಃ .. 111..
ಕರ್ತಾಽಕರ್ತಾಽನ್ಯಥಾಕರ್ತಾಈಶ್ವರಃ ಸರ್ವಶಕ್ತಿಮಾನ್ .

ಯುಗಕರ್ತಾ ಯುಗಹರ್ತಾ ಅಹೋರಾತ್ರಶ್ಚತುರ್ಯುಗಂ .. 112..

ಹಂತಾಪದಾಂ ವಿಪದ್ಧರ್ತಾ ಸದ್ಭೋಗನಿಲಯೋಽಚ್ಯುತಃ .
ಸ್ವಭಾವಃ ಸದ್ಗತಿರ್ಭಾವೋ ನಿರ್ದ್ವಂದ್ವೋ ದ್ವಂದ್ವರೂಪಕಃ .. 113..
ಅನೇಕರೂಪವರ್ಣಾಂಗಃ ಪೂರ್ವಃ ಪೂರ್ವತರೋತ್ತಮಃ .
ಪಾವನಃ ಪವನಃ ಪೂತಃ ಪೂತನಾಮಾ ಶುಚಿವ್ರತಃ .. 114..
ಆಶುಗೋಽನಾಶುಗೋಽದೃಶ್ಯಃ ಪವಿತ್ರಂ ವಿಮಲೋಽಮಲಃ .
ಸುಪಥಃ ಪಥಿಕಃ ಪಂಥಾ ಭಕ್ತಿಮಾರ್ಗೋಪದೇಶಕಃ .. 115..
ಆರಣ್ಯಕೋ ವನಸ್ಥಾಯೀ ಬ್ರಹ್ಮಚಾರೀ ಉಪಾಸಕಃ .
ಗೃಹಸ್ಥಃ ಪೂಜಕಃ ಪೂಜಾ ಠಾಕುರಃ ಕುಲದೇವತಾ .. 116..

ಮತ್ಸ್ಯಸ್ತಿಮಿಂಗಿಲೋ ಗ್ರಾಹಃ ಶುಕಃ ಶಾರೀ ವಿಹಂಗಮಃ .

kAlanAmAShTottarasahasranAmastotram.pdf 9



ಶ್ರೀ ಭಗವಾನ್ ಕಾಲಸಹಸ್ರನಾಮಸ್ತೋತ್ರಂ

ಗಾಯಕಶ್ಚಿತ್ರಕೋ ಗಾಥಾ ಶಿಲ್ಪಂ ಶಿಲ್ಪೀ ನಟೋಽನಟಃ .. 117..
ವಿಭ್ರಮೋ ಭ್ರಮಮೋಹಘ್ನಃ ಕಲ್ಪವೃಕ್ಷೋಽಶ್ವತ್ಥಸ್ತರುಃ .
ವಿಟಪೀ ವಲ್ಲರೀ ಪುಷ್ಪಂ ಪಂಕ್ತಿರ್ವರ್ಗೋ ಬಹುಭುಜಃ .. 118..
ಅತಲೋ ವಿತಲವ್ಯಾಪೀ ಸುತಲಸ್ತಲವರ್ಜಿತಃ .
ಅಶ್ವಃ ಕುರಂಗಮೋ ಧೇನುಃ ಶರಭಃ ಸಸ್ತನಃ ಶಿಖೀ .. 119..

ವಿಜ್ಞಾನಂ ಗ್ರಹಜಿಜ್ಞಾಸಾ ಅನಂತಾನಂತ್ಯಮಾರ್ಗಣಂ .

ಜೀವಾಜೀವೋ ದೃಶೋಽವ್ಯಕ್ತಃ ಪರೋಕ್ಷೋಽವ್ಯಕ್ತಸಂಕುಲಃ .. 120..
ಅದ್ವಿತೀಯತಪೋಮೂರ್ತಿಃ ಸ್ವಮಾಯಾನಿತ್ಯಗೋಪಿತಃ .
ಸರ್ವತೀರ್ಥಮಯಸ್ತೀರ್ಥಮಾತ್ಮತೀರ್ಥನಿವಸ್ಥಿತಃ .. 121..
ಆತ್ಮಜ್ಞ ಆತ್ಮನಿರ್ದಿಷ್ಟಾ ಆತ್ಮಚಿದಾತ್ಮಧೀಃ ಸುಧೀಃ .
ಆತ್ಮಜಿದಾತ್ಮಸಂತುಷ್ಟ ಆತ್ಮಾಸ್ವಾತ್ಮಪ್ರವರ್ತಕಃ .. 122..
ವಿಶ್ವಶ್ಲಾಘ್ಯೋ ವಿಶ್ವಪೂಜ್ಯೋ ವಿಶ್ವವಂದ್ಯೋ ಮುನೀಶ್ವರಃ .
ವಿಶ್ವಾರಾಧ್ಯೋ ವಿಶ್ವಶ್ರೇಷ್ಠೋ ವಿಶ್ವೇಶೋ ವಿಶ್ವರಾಡ್ಋಷಿಃ .. 123..
ಅಕಾಯಃ ಕಾಯಸಂಪನ್ನಃ ಪರಾಪರಮಯೋಮಹಾನ್ .

ವಿಶೋಕೋಽಶೋಕಕೌಮಾರಃ ಸುರೇಶಃ ಸುಪ್ರಭಃ ಪ್ರಭುಃ .. 124..
ಇತಿ ಶ್ರೀ ಜಲಾಲೀ ಕೌಲ ಜಿಯಾಲಾಲೇಣ ವಿರಚಿತಂ ಶ್ರೀಭಗವಾನ್
ಕಾಲಸಹಸ್ರನಾಮಸ್ತೋತ್ರಂ ಸಂಪೂರ್ಣಂ ..

ಪೂರ್ವವತ್ಪ್ರಾಣಾಯಾಮೋ ನ್ಯಾಸಶ್ಚ .ಅಥ ತರ್ಪಣಂ ..

ತತ್ಸತ್ಕಾಲ ಅದ್ಯತಾವತ್ ತಿಥಾವದ್ಯ ಅಮುಕಮಾಸಸ್ಯ ಅಮುಕ ಪಕ್ಷೇ ಅಮುಕ
ವಾರೇ
ಶ್ರೀಕಾಲಃ ಕಾಲಕಾಲಃಅನಂತಃಅಜರಃಅಮರಃಅಭಯವರಪ್ರದಃ ಸರ್ವದುಃಖಘ್ನಃ
ಸರ್ವಾಮಯಹರ್ತಾ ಸರ್ವಸಿದ್ಧಿಕರ್ತಾ ಸರ್ವಕಾಮನಾಭಿಲಾಷಪೂರಕಃ ಪ್ರೀತಃ
ಪ್ರೀತೋಽಸ್ತು ..
ಕಾಲೋಽಹಂ ..

ಕಾಲಕೇಂದ್ರಪ್ರಕಾಶನಂ -ಜಲಾಲೀ ನಿವಾಸ, ಕರ್ಣನಗರ, ಶ್ರೀನಗರ (ಕಶ್ಮೀರ)

Proofread by Manish Gavkar, PSA Easwaran

Shri Bhagavan Kala Sahasra Nama Stotram

pdf was typeset on January 12, 2021

10 sanskritdocuments.org



ಶ್ರೀ ಭಗವಾನ್ ಕಾಲಸಹಸ್ರನಾಮಸ್ತೋತ್ರಂ

Please send corrections to sanskrit@cheerful.com

kAlanAmAShTottarasahasranAmastotram.pdf 11


	Document Information
	Document Text
	Document Credits

